
　〈公孫申之謀也〉

　〈陳建曰景帝當多難之餘而能任賢選將南征北距轉危爲安易亂爲治其功可爲不細惟不欲奉迎　英廟〉

　〈只此一事大不是然而　英廟之歸實由于此盖無意於迎者乃所以迎之也不欲其歸者乃所以趣其歸也〉

　〈此意也　景帝不知之也一時廷臣不知之也使當時急于奉迎則彼必以爲我所重在此則虜必挾留爲質〉

　〈以怵中國如未之徽欽迎請愈勤而愈不可得卒委骸沙漠爲萬世羞惟不急其君而無意於迎則彼以爲與〉

　〈其抱空質而無用曷若歸之以樹恩此漢高分𡙡之謾語所以謬敵而致太公之歸是　英廟之復歸天也非〉

　〈人謀之所及也雖然亦會逢其適也值我國家氣運之盛而胡虜之無入志也使遇五胡劉石阿骨打奇渥溫〉

　〈輩爭中國爲帝圖豈如此但已乎於此見我　朝萬萬無疆之休〉

　〈高岱曰振以　　　英宗寵之過遂至蒙塵幾亡宗社豈不後世明鑒哉然　英宗非遊畋逸樂故第誤耳其〉

　〈被留虜所尙念軍民飢令刈秋稼人城此帝王之心哉嚮復國非幸也夫宋徽欽不返而　英宗復辟雖天命〉

　〈有在亦事機不同曩卽令　憲宗嗣位則所重在彼勢不能絕虜欲不爲宋高宗亦難　景帝則兄弟之義與〉

　〈父子殊也此于謙輩所以立　景帝有微意哉不但以長君故耳　景帝迎復意殊不切遣使迫于羣議耳雖〉

　〈然　英宗之得返則在此也此不急迎復彼將抱空質耳何利而不歸之使束之者急彼肯晏然已乎然則〉

　〈景帝雖恩禮有先而繼統爲正廟號今所宜議復也于謙有定國之忠而以𡨚死悲哉〉

九月翰林侍講學士劉鉉主考順天府鄕試及揭曉第一

人劉宣乃盧龍軍士也同事者欲更之鉉爭曰朝廷立賢

無方不可乃止時論韙之

　〈王世貞曰枝山野記言景泰中劉學士儼典南畿秋試取江陰徐泰爲解首泰本富室或以爲有私高閣老乃〉

　〈請覆試　上不可比泰等赴禮闈　中旨特詔南畿五經魁士入禁中覆試陳閣老徐步觀五士文章至泰微〉

　〈言曰仍應以此卷爲首亦不知其識泰否也比拆封其次一與原第符合乃仍賜泰爲解元劉儼初大不平欲〉

--

　〈扣開力辯迨覆試乃已後劉没有司議謚亦以此事謚曰文介焉初高之請以于尙書王都御史二子不第乘〉

　〈此爲之地耳旣而朝廷徇其意特命以二子登科時目爲欽賜舉人按于肅愍止有一子冕已爲府庫十八是〉

　〈科陳芳湘王干之里在內閣三子不得第上疏以徐泰事衊考官而高文毅奏請覆試且言陳王之非事始得〉

　〈解今祝氏移陳芳洲之事於于肅愍而又移二公之請於高文毅不過欲爲外大父掩飾殺于肅愍之惡耳孔〉

　〈子惡利口之覆邦家眞斯人哉〉

鎮守雲南兵部侍郎侯璡督軍征貴州苖寇有功進兵部

尙書尋卒先是貴州饑苖叛攻圍新添平越諸衛道梗弗

通城中食盡命璉督諸軍往征之時普定圍急璡自雲南

選善射者爲前鋒自將至普定疾戰矢下如兩賊大敗圍

解遂趨貴州副總兵田禮等以兵來會克龍里罋城羊腸

楊老諸寨新添平越淸平都勻諸圍俱解　帝嘉其功遂

遷尙書又進克安莊西堡長官司時暑雨方盛疾癘大作

璡得疾舁歸普定卒○命保定伯梁瑶右都御史王來督

同參將都督方瑛陳友等往勦湖廣貴州等處苖寇先是

靖遠伯王驥與都督宫聚張軏等還自麓川卽命征苖聚

軏皆失利惟驥擒其酋虫富檻送京師然苖勢愈熾驥亦

不能定奏言久在南裔身染瘴毒乞還朝廷乃以瑶等代

之永樂中韃虜來降者多安置于河閒東昌等處生養蕃

息驕悍不馴方也先入寇之際皆將乘機騷動幾至不可

收拾至是發兵征湖廣及廣東西諸虜寇盜于謙奏遣其

